
Gratulaziun ad Andeer
(gcd) Igl Karl Hagmayer-Rudin dad
Andeer festivescha igls 11 da scha-
ner 2002 sieus 70avel gi da na-
schientscha. Suainter las scolas digl
liac â el fatg egn amprendissadi sco
mecanist par camiùns tier la firma
Saurer ad Arbon. 

Suainter quella scolaziùn e’l
turno an la fatschenda paterna ad â
luvro a là antocen tier igl pensiuna-
maint. Scha el po, gida el ànc 
oz or qua a tschà an la fatschenda 
da transport, c’el â surdo a sieus
fegl.

Nus gratulagn a giavischagn agl
Karl anavànt tut igl bien.

■ FIGL UFIZIAL

Urden da priedis
par la dumengia digls 13 da schaner
2002:

10.30 Andeer
09.00 Almen
10.30 Givòlta
14.00 Traun

L’onn dals linguatgs – 2001 è stà l’onn europeic dals linguatgs
DAD ANDREA L. RASSEL

■ L’Uniun Europea deditgescha
mintg’onn ad in tschert tema. Quest
onn èsi la tematica da las munto-
gnas, l’onn passà è stà l’onn dals lin-
guatgs. Las instituziuns linguisticas
en tut l’Europa han fatg gronds sforzs
da far attent la populaziun als lin-
guatgs. Las undas da quests impuls èn
tschessadas, i para d’esser temp per ina
egliada enavos.

In bun temp per in onn dals linguatgs
Ils carstgauns fan diever dals linguatgs
per communitgar gia dapi millis dad
onns. I dat passa 6000 linguatgs sin
noss mund e blers dals linguatgs mo-
derns existan gia dapi plirs tschienta-
ners. Partge lura dedichar in entier
onn als linguatgs e quai gest ussa? Re-
sposta pon forsa dar trais puncts fitg
actuals. L’onn 2001 è stà a la fin d’in
decenni cun midadas drasticas e dra-
maticas pertutgant ils linguatgs. L’em-
prima è franc il svilup da l’englais en
in linguatg propi global, la segunda è
la schientscha creschida che blers lin-

guatgs èn muribunds, la terza è la
campagna triumfala da l’internet cun
ses effect immens sin ils linguatgs.

Englais sco linguatg global
In motiv relevant per l’utlisaziun da
l’englais en moda globala è segir che
pli e pli blers carstgauns vulan com-
munitgar in cun l’auter per motivs po-
litics, commerzials u culturals. Per
exempel è il dumber da commembers
da l’ONU creschì da radund 50 sin la
cifra actuala da 189 entaifer ils davos 5
decennis.  Sin ils chomps da l’aviatica,
da la scienza e da la tecnologia domi-
nescha l’englais gia dapi ditg. Quels
secturs vignan adina dapli impurtants
e cun quai era l’englais. Quasi mintga
trend cultural internaziunal en ils da-
vos 50 onns è vegnì stgaffì en in pajais
anglofon. Resultat da tut quests pro-
cess è ch’il dumber da persunas che
discurran englais è creschì enorma-
main. In quart da la populaziun mun-
diala fa diever da l’englais, ma be gist
per ina da quatter persunas che dovran
quest linguatg è l’englais la lingua ma-
terna.

L’onn 2100 vign la mesadad dals
linguatgs ad esser sparida

Ina da las consequenzas che l’englais è du-
vrà globalmain è segir che blers linguatgs
han fadia da surviver. Bleras persunas sut-
valiteschan lur agen linguatg en favur da
l’englais. Ma dar la culpa per la mort da
tscherts linguatgs a l’englais è franc sim-
plifitgà memia bler. Linguas èn sa svilup-
padas e scumparidas trasor en l’istorgia
umana. Ma las prognosas dals scienziads
che la mesadad dals passa 6000 linguatgs
vign ad esser sparida enfin l’onn 2100 fa
propi in pau tema. Quai munta gea ch’ina
lingua mora mintga duas emnas. Ma era
quella prognosa fitg negativa po avair con-
sequenzas positivas. Sche la schientscha
dal privel mortal da nossas linguas è
dasdà, pon ins cumbatter la tendenza ne-
gativa per linguatgs minoritars. Buns
exempels nua ch’ins ha reagì al privel da
perder in linguatg e cun quel ina cultura
èn la charta europeica per las linguas mi-
noritaras  u regiunalas u l’artetgel 70 en la
constituziun federala.

Lingua ed internet
In dals pleds novs dal decenni avant l’onn

dals linguatgs è stà «la vischnanca globala».
Las distanzas sin noss mund èn vegnidas
pli curtas. Responsabel per quest fenomen
è sper la mobilitad creschida segir era l’in-
ternet. Il world wide web è vegnì inventà
dals 1991 ed è creschì dapi lur en dimen-
siuns immensas. L’internet ha stgaffì ina
nova alternativa per la communicaziun.
Las qualitads da quella alternativa sa chat-
tan insanua tranter il linguatg scrit e la lin-
gua discurrida. Auter che sche nus discur-
rin visavis na datti nagina reacziun imme-
diata u perfign parallela a quai che nus
schain. Linguatg sin l’internet nun è per-
manent sco linguatg scrit, sche nus pen-
sain a paginas da gasettas sin l’internet che
sa midan avant noss egls, sch’i dat novas
infurmaziuns. Ina qualitad centrala che la
rait porscha è franc la spertadad e la dera-
saziun globala. Gest per linguatgs minori-
tars che nun avevan las resursas finanzialas
per derasar infurmaziuns preschentas è
l’internet ina enorma schanza. Ni distan-
zas lungas, ni muntognas èn impediments
per l’internet. I nun importa finanzialmain
sch’ins cuntanscha 10 u 1000 persunas.
L’internet è in vehichel ideal per promover
la diversitad linguistica.

Literatur tier Kunfermann
Maraton da preliger a Tusàn

■ (lp) La dumengia digls 13 da schaner
e d’udir egn maraton da preliger an igl
«Cicis Kleintheater agl Hotel Crusch al-
va» a Tusàn, a caschùn digl aranscha-
maint final da la retscha «13 prelec-
ziùns igl 13avel gi digl mains – Litera-
tura tier Kunfermann» en d’udir pliras
auturas ad auturs. Da las 10.00– las 20.00
en planisadas suandàntas ocurenzas:

10.00
Vincenzo Todisco ligia or da «Krallenauge».
Cun «Krallenauge» â Vincenzo Todisco,
ca stat a Razegn, publitgieu sieus amprem
roman. Todisco raquenta l’istorgia da
Giovanni ca davainta  librari sen moda a
maniera curiusa a passainta santupadas,
c’el sa betga declarar.

Maja Pflug â spunieu an tudestg l’stor-
gia d’amur trànter dus difaraints. Vin-
cenzo Todisco lavura agl seminari scolastic
da Cuira. Trànter oter â el gudagnieu igl 1.
premi da la concurenza literara da l’uniùn
«Kultur bei Kunfermann».

12.00
Heidi Witzig preschainta «Polenta und Pa-
radeplatz». Cun quella ovra preschainta
ella egna lavur davart la veta digl mintgagi
regiunal sen veia tier la Svizra moderna
trànter 1880 e 1914. Igl mintgagi da du-
nas, dad umens a d’unfànts eara avànt 100
ons ànc influenzo da las cundiziùns, ca re-
gievan an lur vaschinànza directa. Tge
pussevladads da luvrar existevan an va-
schinànza manevla, quànt earan umens a
dunas dependents l’egn da l’oter an cu-
minànzas da lavur, a tge muntava quegl
par la capientscha d’amur a letg? Heidi
Witzig e istorizista a spezialista par istor-
gia da dunas ad istorgia digl mintgagi.

14.00
Charlotte Heinimann & Mathias Gnädin-
ger ligian Meienberg.

Sia vusch â Maienberg sez fatg tascher
igl satember 1993. Sia ovra e rastada ac-
tuala. Charlotte Heinimann & Mathias
Gnädinger ligian texts da Niklaus Meien-
berg. Pleds da starmaint, ca cumparan
sensibels, fegns, dit ad originals. Mathias
Gnädinger tutga igl lungaitg da Maien-
berg fetg bagn, scadagna, mida igl tùn tras
tut igls scalems da l’istorgia, a sia partana-
ria Charlotte Heinimann capescha e’gl ear
da far davantar preschaintas las fegnadads
digl artist linguist ca soda ànc adigna tigls
grands an Svizra.

16.00
Laura Wyss ligia or da sia ovra. Ella e da
l’anada 1913 a lavura davent da sieus
pensiunamaint sco autura da cudeschs.
Ple bòld luvrava ella sco schurnalista li-
bra, trànter oter tier la Televisiùn svizra a
sco cunfundatura digl «Magazin» tier igl
«Tages Anzeiger». Laura Wyss vean a pre-
liger or da sia grànda ovra a vean a ra-
quintar da sia lavur. Gest igl atun passo â
ella mano egn remartgevel dascurs cun
Moritz Leuenberger, c’e gest cumparieu
an furma da cudesch.

18.00
Egon Ammann preschainta sia lavur. El e
editur ad amatur da cudeschs ad â festivo
gl’on passo igl giubileum da 20 ons cun
sia tgea auditura «Amman-Verlag». Cun
quegl c’el â gea safatschando ple bòld da
quella lavur, sa el raquintar fetg blear da-
vart que tema. 

Thomas Hürlimann vala sco sia scu-
vierta. Digls 1981 e cumparieu «Die Tes-
sinerin» sco amprem cudesch da la tgea
editura Amman; 20 ons ple tard, betga
cun mains suczess, «Fräulein Stark». Sco
c’egn editur riva tier auturas ad auturs a
tier cudeschs, sen tge c’el meta pesa a
partge c’el publitgescha tge tetels, da
quegl vean Egon Ammann a raportar.

20.00
Heinz Müller preschainta texts da Robert
Walser.

Robert Walser, 1878–1956, vala sco
egn digls auturs svizers digls ple ancuna-
schaints. El â vivieu fetg varieadameing,
â luvro sco surviaint, sco recrut, sco co-
pist, secretari a.a.a. Robert Walser â an-
cunaschieu misergia finanziala sco 
ear clinicas psichiatricas. Malgro da
quegl â el relascho egna vasta ovra. Igls
davos toms en cumparieus per digls
2000. 

Heinz Müller, actur cun scolaziùzn. e
activ sen difaraintas tribunas a s’ocu-
pescha gea dad ons annà cun Robert
Walser. Heinz Müller tgata prezisameing
igl tùn pigls texts da Walser, ascheia ca
plirs ân gea sa dumando davart la rela-
ziùn Walser – Müller. Res Bosshart, dra-
maturg da l’anteriura Claque Baden 
sustegna Heinz Müller an sias produc-
ziùns.

Organiso vean igl maraton da preliger
da la libreria Kunfermann, Tusàn. Tel.
par reservaziùns: 081 651 34 20.

Cura c’igls babs s’angaschan pigls 
unfànts a la publizitad

■ (grc/anr) A Ziràn ân egn peer babs
preparo cun grànda fadeia egn stupent
sglatsch natiral. Surtut Peter Bonadu-
rer vegi s’angascho ad unfrieu blearas
uras par far gartagear igl sglatsch sen
igl platz da gimnastica sper la sala da
gimnastica a Ziràn. Antocen igl sglatsch

e sto schi lientsch segi el magari notgs or
ieu mintg’ura a squitrar quel. Ussa vegian
els s’organiso a repartgieu las lavurs da
mantegnamaint da que sglatsch sen otg
umens. La stad serva quella plaza par giu-
jear bura-canaster ad oters giois.. Igls sur-
mesters pon ascheia ear far d’unviern

egna near pliras uras da gimnastica sen
que plaz. Igl plaz e schizùnd ilumino,
ascheia ca ear carschieus pon sadivertir la
sera cun ir cun schlissarigns – egn exaim-
pel da parada ca sch’ign vut a s’angascha
drov’igl betga custs imens par realisar an-
zatge. La bùna viglia tànscha.

«Action» sen la plaza
sglatsch bagn 
preparada da Ziràn, 
sacapescha ca reglas
spezialas valan, partge
schiglioc stuessan igls
unfànts easser equipos
cun schurmetgs da
professiunals.

